
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Sarajevo, 5.6.2018.

xxxx x.
E-mail: xxxx.x@teol.net   
PREDMET: Obaveze privatnih firmi iz BiH prema Agenciji za zaštitu ličnih podataka u BiH,                          

                       mišljenje, dostavlja se,
VEZA:          Vaš e-mail od 03.05.2018.
Agencija za zaštitu ličnih podataka u Bosni i Hercegovini (u daljem tekstu: Agencija), primila je Vaš e-mail veze, u kojem pitate da li i kakve obaveze imaju privatne firme iz BiH prema Agenciji.
S tim u vezi, a na osnovu člana 40. stav (2) tačka g) Zakona o zaštiti ličnih podataka, daje se:
M I Š LJ E NJ E

Zakon o zaštiti ličnih podataka („Službeni glasnik BiH“ broj: 49/06, 76/11 i 89/11, u daljem tekstu: Zakon), je opšti propis kojim se reguliše zaštita ličnih podataka kao jednog od osnovnih ljudskih prava. Zakonom su propisani svi instituti koji se odnose na zaštitu ličnih podataka, počev od značenja pojedinih izraza, pa sve do principa zakonite obrade ličnih podataka, prava nosioca podataka i dr. 

Cilj Zakona je da se „na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.“( član 1. stav 1)“.  

Zakon u članu 3. alineja 1. propisuje da: „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“, u alineji 4. propisano je „zbirka ličnih podataka je bilo koji sistemski skup ličnih podataka koji su dostupni prema posebnim kriterijima, bilo da su centralizirani, decentralizirani ili razvrstani na funkcionalnom i geografskom osnovu ili postavljeni u skladu s posebnim kriterijima koji se odnose na lice i koji omogućavaju nesmetan pristup ličnim podacima u dosijeu“, u alineji 7. propisano je „kontrolor je svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka.“ 

U smislu Zakona, privatna firma je kontrolor koji vrši obradu ličnih podataka fizičkih lica u okviru registrovane djelatnosti.

Bez obzira na djelatnost kojom se bavi i bez obzira na broj uposlenih, svaki kontrolor je dužan izvršiti obaveze iz člana 13. i 14. Zakona, a to je da uspostavi i vodi evidencije o zbirkama ličnih podataka koje vodi u okviru svoje djelatnosti ili nadležnosti, te da ih, na propisanom obrascu, dostavi Agenciji radi objedinjavanja u Glavni registar. Način izvršavanja ove obaveze detaljnije je uređen Pravilnikom o načinu vođenja i obrascu evidencije o zbirkama ličnih podataka („Službeni glasnik BiH“ br. 52/09), a sastavni dio Pravilnika je obrazac evidencije koji je kontrolor dužan popuniti za svaku zbirku ličnih podataka koju vodi. Navedeni Pravilnik i obrazac evidencije o zbirci ličnih podataka objavljeni su na službenoj stranici Agencije, u meniju „propisi“.

Pored navedene obaveze iz člana 13. i 14. Zakona, kontrolori moraju ispoštovati i druge obaveze koje su propisane Zakonom, a naročito u pogledu zaštite, odnosno, sigurnosti podataka koje obrađuju. Naime, članom 11. Zakona propisano je da kontrolor brine o sigurnosti podataka, te preduzima sve tehničke i organizacione mjere i utvrđuje pravila postupka koji su neophodni za provođenje Zakona u vezi sa zaštitom i tajnošću podataka. U tom smislu, propisana je obaveza za kontrolore da donesu plan sigurnosti podataka kojim se određuju tehničke i organizacione mjere za sigurnost ličnih podataka u skladu sa članom 11. stav (4) Zakona i Pravilnikom o načinu čuvanja i posebnim mjerama tehničke zaštite ličnih podataka („Službeni glasnik BiH,“ broj: 67/09).

Takođe, kontrolori su u obavezi da uspostave i vode evidenciju o ličnim podacima koji su dati na korištenje trećoj strani i svrsi za koju su lični podaci dati u skladu sa članom 17. stav (5) Zakona, te da uspostave i vode evidenciju o odbijenim zahtjevima nosilaca podataka u skladu sa članom 28. stav (3) Zakona. 

Više informacija kao i sve relevantne propise, navedene pravilnike i obrazac evidencije možete pronaći na službenoj web stranici Agencije www.azlp.gov.ba.   

S poštovanjem,










 Dostaviti:           




                          D I R E K T O R                                                                                                                                                                 

-  naslovu





                 
-  a/a                                                                                                     Petar Kovačević            
Sarajevo-Сарајево, Dubrovačka broj 6 – Дубровачка број 6  

 tel/тел ++387 33 726-250,  faks/факс 726-251 

